
105.





Cavalle me mannaje co marenare,

E, ’n zomma me trattaje comme no figlio;

De tutto punto de chiù fece armare

La sordatesca mia, che stea ’n zenziglio:

Sù disse Anchiso, è tiempo de ’mmarcare;

Nce perdere chiù tiempo io ve consiglio:

So ’n ordene le vele, e co lo sisco

Nce chiamma già no viento srisco, frisco.






106





Aleno tanno se le fece accanto,

E disse, o spamfio nuostro, o bella gioja,

Digno, che Cetarea t’amasse tanto,

Quanno se deze a te pe tuta toja:

O doi vote sarvato, e quase chianto

Muorto a le shiamme, che schianaro Troja:

Tiè mente a derettura de sto dito;

Chella è Talia; ò che muorzo saporito!






107.





A chella via jarraje, mà no deritto,

Largo, largo lo giro hai da pigliare,

Pe trovare la terra, che v’hà ditto

Apollo, e dove havite da regnare.

.Và ca lo Cielo già t’hà beneditto

Pesso figlio piatuso. Sù, à ’mmarcare,

.Che à ’ntrattenerve io ve sarria damaggio:

Adio, adio, buon viento, e buon viaggio.






108.





Ecco Andromaca chiena de dolore,

Mentre a partire steamo apparecchiate,

E ad Ascanio donaje co granne amore

Varie vestite d’oro arragamate.

E pò lo carreca je pe chiù faore

De belle jancarietutte arricciate:

Tanno le mese a chiagnere a fegliuzzo,

E accossì sbaporaje co Ascaniuzzo.

